
La rogazion come simbul da la vite di ognun di nô, 

di une comunitât ma ancje di dut un popul: si podarès, 

in struc, definî cussì chest librut, dulà che pre Antoni Beline 

al met dentri dute la sô esperience di plevan, di om 

e soredut di Furlan.

Sì, parcè che tra lis riis di chest libri si cjate il paradigme 

dal mût di pensâ e di vivi di pre Antoni, la sô vision dal mont, 

i soi temis preferîts, i lûcs da l’anime dulà che al stave ben: 

la tiere, la int di paîs, la culture, il rapuart cul sacri e cu la glesie. 

Chê glesie che di simpri lu à compagnât intal percors de vite, 

di frut, di om, di predi e che ogni tant lu à fat ancje bacilâ…

La rogazion che e va indenant, duncje, come l’aghe di un flum, 

preant, domandant perdon, suplicant, laudant, polsant 

denant des gleseutis, da lis anconis o da lis crôs sparniçadis 

intes braidis e intes tavielis, e je la metafore da la vite 

di ognun di nô e dai nestris paîs.

